Badii tokkoof Adabbiinis Tokkuma
Dhimmi kun Galmee Lakk.134549 ta‘e irratti Dhaddacha Ijibbaataa Mana Murtii Waliigalaa  Federalaatiin hiikoo Dirqisiisaa kan argateedha.
Ka’umsi dhimmichaas namni maqaan isaa Abbabaa Tafarraa Alamuu jedhamu Eebla 21 bara 2007 duutuu maqaan ishee Ayyaan Gabboobee jedhamamuun waamamtu mana kireeffatee itti jiraatutti galfachuudhaan qorichoota ogeessa fayyaa qofaan malee namaa kennamuu hin dandeenye Diiyaazeeppoom fi tiraamaadoo jedhamuun beekaman lilimoodhaan akka fudhattu waraanee akka isheen of wallaaltu erga taasiseen booda nafsaala ishee immoo hodhee qoricha lilimoon kennameef irraa kan ka’e harganuu dadhabdee lubbuun ishee darbuu danda’eera.

Gochaa yakkaa raawwatame kanaaf Abbaan Alangaa Mootummaa Federaalaa himatamaa Abbabaa Tafarraa irratti himannaa lama, ajjeechaa dagannootiin seera yakkaa kwt.543 (3) fi nafsaala dubartii hodhuutiin immoo seera yakkaa kwt. 566(1) jalatti, hundeessudhaan Mana Murtii Ol’aanaa Federaalaatti dhiheessuu danda’ee jira. 

Himatamaan kunis gochi yakkaa seera cabseera jedhamee ittiin himatame raawwaatamuu isaa amanuudhaan balleessaa ilaalchisees tarreedhaan mana murtichaaf yeroo ibsutti guyyaa gochi lubbuu ishee dabarse irratti raawwatameen duratti duutuun tun jaalallee isaa kan turte ta’ee gaafa 21/08/2007 galgala yeroo inni hojiidhaa bahuu jedhu kaadhimaan ishee kan biyya ambaa jiru akka dhufu itti himuudhaan yeroo inni dhufuttis akkaataa aadaa hawaasichaatiin immoo nafsaalli ishee hodhamee yoo hin argamne maatii isheefis ta’ee isheedhaaf qaanii akka ta’e, kaadhimaan ishee kunis ishee fuudhee carraan biyya ambaa adeemuu akka ishee hin dabarre jaallallee ishee isa durii kanatti himachuudhaan innis nafsaala ishee akka hodhuuf waliigalanii meeshaalee gochicha kana raawwachuudhaaf barbaachisan qabachuudhaan mana adaadaa isaa kutaa tokko keessa waliin bulanii akka dukkubbiin isheetti hin dhaga’amne qorichoota kana lilimoodhaan kennuudhaan of wallaaltee nafsaalaa ishee hodhee lubbuun duutuu darbuu akka danda’e jecha amantaa isaatiin ibsee jira. Manni Murtichaas jecha amantaa himataan dhaddacha irratti kenne caalaa ragaan seeraa himannaa dhihaate shaayiduu danda’u ni jiraata jedhee waan hin eegneef bu’uura jecha amantaa himatamaatiin tumaa seeraa Abbaan Alangaa caqasee himannaa ittiin dhiheesse jalatti murtii balleessummaa fi adabbii hidhaa cimaa waggaa kudhanii himatamicha kana irratti labsuu danda’ee jira. 

Himatamaanis murtii kenname kana komachuudhaan Mana Murii Waliigalaa Federaalaa Itoophiyaatti ol’iyyatu illee komiin oliyyannoo isaa fudhatama waan dhabeef dhimmichi hiikoo seeraatiif iyyannoodhaan dhaddacha ijibbaata federalaatti dhihaate ture. Dhaddachi ijibbaata Federaalaas Fulbaana 23, bara 2010 ijoo seeraa falmisiisaa ta’e akka ijootti qabachuudhaan himannaa 1ffaan bu’uura qajeelfama adabbii lakk.2/2006 sadarkaan yakkichaa fi gulatanaa addabbiin jalatti kenname akkasumas dhimmichi yakka dachaadhaan itti gaafatamummaa hordofsiisaa kan jedhu irratti falmiin bitaa mirgaa gaggeeffamee ture. Gochaan raawwatame kun himannaa lamaan dhihaachuun murtiin balleessummaa fi adabbiin kenname dogoggora seeraa bu’uuraa(basic error of law) ta’a moo miti kan jedhu tumaalee seeraa lameen kana firii dubbii raawwatame waliin sirnaan ilaaluun hubachuu kan gaafatuu dha.
Tumaa seera yakkaa kwt. 61(1) jalatti seera tumtuun eegumsa seeraa mirgaaf taasise irraa akka hubatamutti gochoonni yakkaa mirga seeraan eegame tokko irratti walitti makaman tokko yookiin tokkoo ol ta’an kan raawwataman yaada yakka tokko raawwachuuf yookiin dagannoon yommuu ta’uu fi gochoonni kun hundi tumaa seeraa tokkoon kan hammataman yommuu ta’u raawwataan yakkichaa tumaalee adabbii dachaa amala wal fakkaataa qaban lamaa fi lamaa ol caalaniin hin adabamu jechuudhaan tumamee jira. Qajeeltoon kun akkuma eegametti ta’ee seera yakkaa kwt.60(B) yommuu ilaallu immoo namni tokko gocha tokkoon yeroo tokkotti tumaalee seeraa lama yookiin lamaa ol ta’an irra darbuudhaan yookiin gocha tokkoon yakkoota bu’aa qabatamaa adda addaa hordofsiisan raawwachuun yakkoota dachaa kan raawwate yoo ta’e Abbaa Alangaa himannaa dachaan akka irratti dhiheessuu qabu tumee jira. Yaada tumaa seeraa kwt.61(1) irraa kan hubatamu yaada gocha yakkaa tokko raawwachuu yookiin dagannoodhaan yakki raawwatamu mirga seeraan eegame tokko irratti yommuu ta’ee fi gochichi tumaa seeraa tokkoon kan hammatamu yoo ta’e raawwataan gochichaas kan gaafatamuu fi adabamu tumaa seeraa gocha isaa hunda haguugu jalatti malee tumaalee seeraa adda addaa lama yookiin isaa olii yakka dachaadhaan akka hin taane namatti agarsiisa.

Dhimma kanarraayis raawwataan gochichaa kutaa yaada yakka nafsaala duutuu hodhuu yommuu ta’u, gochaa kanaan lubbuun miidhamtuu darbuudhaaf sababa ta’uu danda’ee jira. Gochaa kanaan lubbuun duutuu du’a irraa hafeera osoo ta’ee himatamaan kun tumaa seera yakkaa kwt.566(1) jalatti himatamuudhaan balleessa jedhamee adabamuun isaa ifa galaa dha. Ta’us gochaan isaa kun dararaa fi miidhaa qaamaa irra darbee lubbuun duutuu akka bahu sababa ta’ee argamee jira. Kunis lubbuun duutuu darbuun isaa yakka guddaa ta’ee dararaa fi miidhaa qaamaa kan of keessatti hammatee jiruu dha.

Kanaaf jecha Abbaan Alangaa tumaa seeraa gocha lamaanu walitti hammatee qabate seera yakkaa kwt. 543(3) jalatti himannaa erga dhiheessee himannaa lammataa kwt. 566(1) jalatti dhiheessuun irra hin jiraatu; Manni Murtiis dhimma akkanaa irratti himannaa dhachaan dhihaate irratti murtii balleessaa fi adabbii kennuun isa irra hin jiraatu waan ta’eef badii tokkoof adabbiinis tokkuma.
